
Brian Cutajar

vs

Awtorita’ tal-Bini u l-Kostruzzjoni

It-Tribunal,

Ra r-rikors tal-appell ippreżentat minn Brian Cutajar fejn permezz tiegħu huwa ppremetta u talab is-segwenti: 

Nikteb taħt struzzjonijiet lili mogħtija minn Brian Cutajar, ta’ 11, Massabielle, Triq il-Victoria Lines, Baħar iċ-Ċagħaq, in-Naxxar, detentur tal-karta tal-identitá numerata 0227379M, filwaqt li qiegħda ssir referenza għax-xogħol ta’ kostruzzjoni taħt l-inkarigu tal-imsemmi fi Trejqet ir-Rabbat/Triq Ħal Qormi, il-Ħamrun, l-Avviż ta’ waqfien tax-xogħolijiet ikkomunikat lill-istess, u l-multa fuq il-mittenti mposta bin-numru tarreferenza BCA/ENF06/0192/2024 – PA 7186/2023, sussegwentament imħallsa, u dan hekk kif muri fiddokumentazzjoni hawn annessa u mmarkata bħala ‘Dok. BCC 1’. 

Permezz tal-presenti, il-mittenti qiegħed jinterpellakom sabiex fl-immedjat, intom tieħdu ħsieb tikkonsidraw mill-ġdid il-posizzjoni tagħkom rigwardanti l-multa mposta kif surreferita, u dan in vista talfatt li l-mertu fuq xiex din il-multa ġiet ibbażata, kien wieħed eżawriet qabel din il-multa effettivament ġiet taħt id-direzzjoni tagħkom maħruġa. Di fatti, il-ħtieġa għall-Method Statement minnkom rilevata ġiet sorvolata bejn il-partijiet, u dan preċedentament għall-multa maħruġa, tant li s-Sur Mallia ħa konjizzjoni tad-dokumentazzjoni relattiva lilu kkomunikata mill-mittenti (hawn miġbura, annessa u mmarkata bħala ‘Dok. BCC 2’ ). B’ liema konjizzjoni l-Awtoritá ġiet informata mill-partijiet infushom. 

Huwa għalhekk li l-mittenti umilment jikkontendi li dak li minnu ġie effettivament imħallas, ma kellu qatt jingħata lill-Awtoritá konċernanti, sabiex għalhekk ai termini tal-Artikolu 1147 (1) tal-Kapitolu 16 talLiġijiet ta’ Malta qiegħed jitlob l-istess ħlas lura, anke jekk il-ħlas sar għaliex il-mittenti kien kostrett jagħmel dan sforz in-natura tax-xogħolijiet. 

Dal resto, u tenut kont li fiċ-ċirkostanzi ma hemm l-ebda obbligazzjoni naturali naxxenti bejn il-mittenti u l-Awtoritá, fin-nuqqas ta’ ħlas lura kif hawn fuq spjegat, il-mittenti qiegħed minn issa jirriserva għalih kull azzjoni lilu spettanti, u dan skont u ai termini tal-Liġi, inkluż a tenur tal-Artikolu 1147 (2) tal-Kapitolu 16 tal-Liġijiet ta’ Malta.

Ra r-risposta tal-Awtorita’ li permezz tagħha wieġbet u eċċepiet is-segwenti:

1. Illi l-Awtorità appellata qegħda umilment tissottometti li kwalunkwe deċiżjoni meħuda kienet in konformita’ ma dak rikjest mil-liġi, u kwindi korretta f’kull aspett; 

2. Illi jidher bl-aktar mod car li l-appellanti ma intavolax dak rikjest milAwtorita’ u allura ma ġietx re-attivata il-clearance, kwindi ma setgha jsir l-ebda żvilupp(demolizzjoni); 

3. Illi qiegħed jkun anness u mmarkat mar-risposta odjerna “Trial of Event” bħala Dok A, u r-ritratti annessi u markati bħala Dok B; 

4. Għaldaqstant fuq dak suindikat, l-Awtorita’ appellata qiegħda umilment titlob lil dan l-Onor. Tribunal biex tiċħad l-appell odjern;

 5. Salv eċċezzjonijiet ulterjuri.

Ra l-atti u d-dokumenti kollha.

Ra l-verbali tas-seduti kollha li seħħew quddiem it-Tribunal.

Ra d-deposizzjonijiet tax-xhieda li tressqu quddiem it-Tribunal. 

Ra li l-partijiet iddikjaraw l-istadju tal-provi tagħhom magħluq.

Semgħa it-trattazzjonijiet finali tal-partijiet.

Ra li l-partijiet qablu, permezz ta’ verbal magħmul fis-seduta ta’ nhar l-24 ta’ April, 2025, li in vista’ taċ-ċirkostanzi, it-terminu statutorju sabiex it-Tribunal jagħti d-deċiżjoni tiegħu jista’ jinqabeż. 

Ra li l-kawża tħalliet għal-llum għas-sentenza. 

Ikkunsidra:

L-appell odjern jittratta xogħlijiet li seħħew mingħajr ma ġew sottomessi d-dokumentazzjoni kollha rikjesti u mingħajr ma kien hemm l-approvazzjoni tal-Awtorita’ intimata sabiex isiru x-xogħlijiet. In segwitu ta’ dan l-Awtorita’ intimata imponiet penali amministrattiva fl-ammont ta’ elf euro (€1,000) u kif ukoll waqfet ix-xogħlijiet in kwistjoni. 

L-Appellant jgħid li l-mertu tal-penali amministrattiva imposta kien eżawrit stante li d-dikjarazzjoni tal-metodu kienet diġa ġiet mibgħuta li ċertu terz bil-kunjom Mallia. In sostenn ta’ dan, l-appellant preżenta dikjarazzjoni tal-metodu. 

L-Awtorita’ ħarket lil Alexei Debono sabiex jixhed f’dawn il-proċeduri u kif ukoll ġiet preżentata nota bis-sekwenza tal-avvenimenti kif seħħew. Minn din is-sekwenza jirriżulta li nhar l-24 ta’ Settembru, 2024 inħarġet ordni sabiex jitwaqqfu x-xogħlijiet b’penali amministrattiva ta’ elf ewro (€1,000). Din il-penali tħallset l-għada u nhar is-26 ta’ Settembru, 2024 ingħatat l-awtorizzazzjoni sabiex ikunu jista’ jsir xogħol ta’ demolizzjoni. Minn din is-sekwenza jirriżulta ukoll li nhar is-26 ta’ Settembru ukoll, ftit aktar minn sagħtejn wara li kienet inħarġet l-awtorizzazzjoni meħtieġa, l-Awtorita’ reġgħet ħarġet avviż ta’ twaqqif tax-xogħlijiet in vista’ li kien hemm ‘condition reports’ li ma kienux intbagħtu b’posta reġistrata. Alexei Debono ikkonferma li matul iż-żmien li dan l-avviż kien għadu fis-seħħ, u ċioe’ nhar is-16 ta’ Ottubru, 2024, l-Awtorita’ skopriet li kien qed isir xogħol ta’ demolizzjoni. Dan ħareġ waqt spezzjoni li l-istess Alexei Debono kien qed jagħmel. L-Awtorita’ preżentat ritratti, meħuda minn Debono li juru xogħlijiet ta’ tqattiegħ li kienu qed isiru u anke filmat tal-istess xogħlijiet. It-Tribunal m’għandu ebda dubju li dak li kien qed iseħħ jinkwadra fid-definizzjoni ta’ demolizzjoni kif kontemplata fil-liġi. In vista’ ta’ dan huwa evidenti ukoll li dan it-tali xogħol kellu bżonn l-awtorizzazzjoni tal-Awtorita’ qabel seta’ jibda. 

It-Tribunal jagħmel referenza għal sub-Regolament 7(12) tal-Avviż Legali 136 tal-2019 li jgħid:

(12) Il-bidu ta’ kwalunkwe xogħol ta’ skavar, demolizzjoni
jew kostruzzjoni jistgħu jidħlu fis-seħħ biss wara li l-Awtorità tal-Bini
u l-Kostruzzjoni tagħti approvazzjoni bil-miktub.

Il-Perit Luca Cremona, li kien inkarigat mill-appellant, xehed li nhar is-26 ta’ Settembru kienu ingħataw clearance sabiex isiru x-xogħlijiet. Dwar dan l-Awtorita’ tgħid li dan il-clearance kien validu għal sagħtejn stante li sussegwentament inħareġ avviż ta’ twaqqif. Matthew Ellul, li ġie imħarrek mill-appellant, xehed li huma ma kienux infurmati bl-avviż tat-twaqqif. 

It-Tribunal iqis li din il-kwistjoni hija frott nuqqas ta’ komunikazzjoni u nuqqas miż-żewġ partijiet. Filwaqt li l-prinċipju jibqa’ li ebda xogħlijiet ma jistaw isiru mingħajr l-awtorizzazzjoni meħtieġa sabiex dawk ix-xogħlijiet isiru, huwa evidenti li l-Awtorita’ ikkawżat konfużjoni inutli bl-awtorizzazzjoni li hija stess ħarġet nhar is-26 ta’ Settembru, 2024, liema awtorizzazzjoni ġiet irtirata sagħtejn wara għax irriżulta lill-Awtorita’ li ma kienx hemm prova li l-condition reports kienu intbagħtu permezz ta’ posta reġistrata. It-Tribunal iqis li din l-analiżi kellha ssir qabel ma inħarġet dik l-awtorizzazzjoni. 

Minkejja dan jibqa’ l-obbligu ta’ kwalunkwe żvillupatur li jara li x-xogħlijiet li jkun qed jagħmel ikollhom l-awtorizzazzjoni meħtieġa. F’dan il-każ, jirriżulta li nhar is-16 ta’ Ottubru, 2024, din l-awtorizzazzjoni ma kinitx fis-seħħ iżda it-Tribunal japprezza l-posizzjoni tal-appellant li dan ma kienx neċessarjament bħala xi forma ta’ sfida iżda aktar ixaqqleb lejn frott ta’ nuqqas kawża tal-irtirar da parti tal-Awtorita’ tal-awtorizzazzjoni li kienet ħarġet hija stess. 

Għaldaqstant in vista’ tas-suespost, it-Tribunal ser jgħaddi sabiex jilqa’ l-appell in parti u filwaqt li jsib l-appellant responsabbli li wettaq xogħlijiet ta’ demolizzjoni mingħajr ma kellhu l-approvazzjoni meħtieġa, qed inaqqas il-penali amministrattiva għal mitejn ewro (€200). 

Decide

Għar-raġunijiet premessi, it-Tribunal jaqta’ u jiddeċiedi l-appell odjern jilqgħu in parti u filwaqt li jsib l-appellant responsabbli li wettaq xogħlijiet ta’ demolizzjoni mingħajr ma kellhu l-approvazzjoni meħtieġa mill-Awtorita’ intimata, qed inaqqas il-penali amministrattiva għal mitejn ewro (€200). 

